
Darllen: Habacuc 2:12-14
12 Druan o'r un sy'n tywallt gwaed i adeiladu dinas, ac yn gosod ei sylfeini ar anghyfiawnder. 13 Gwylia di! Mae yr Arglwydd holl-bwerus wedi datgan: Bydd gwaith caled y bobloedd yn cael ei losgi. Bydd holl lafur y gwledydd i ddim byd. 

14 Fel mae'r môr yn llawn dop o ddŵr, bydd pawb drwy'r byd yn gwybod mor wych ydy'r Arglwydd. 

Yma mae yna rybudd arall gan Dduw. Mae ymddygiad gwarthus pobl yn hollol amlwg i Dduw. Falle dy fod ti’n meddwl nad oes na Dduw, ac felly fod dim ots be’ ti’n wneud (dim ond i ti beidio â chael dy ddal).  Wel, dyle ti dalu sylw i rybuddion Habacuc!
Dydy Duw ddim yn fodlon pan mae’r cryf a’r cyfoethog yn sathru ar y gwan. Mae cyfiawnder a thegwch yn bwysig i Dduw, felly mae gweld cyfiawnder wedi ei ‘dwistio’n gam ’ (1:4) yn brifo Duw, a bydd Duw yn barnu y rhai sy’n gwneud hynny. 
Yn adnod 12 mae Duw yn sôn am ‘adeiladu dinas’ ac yn lle bod y ddinas yn lle teg a gonest mae popeth sydd ynddi yn deillio o’r drwg; roedd  sylfeini’r ddinas wedi ei gosod ‘ar anghyfiawnder.’  Roedd awch y Babiloniaid i elwa a gwneud arian yn golygu fod dim ots ganddyn nhw am gyfraith na threfn. Roedd popeth o’r top i’r gwaelod yn llwgr. Mae Mark Driscoll yn ei bregeth ar Habacuc yn sôn am dalaith Nevada yn America; yn Nevada mae puteindra a phuteindai yn gyfreithlon. Roedd y dalaith angen mwy o arian, felly roedden nhw’n trafod codi treth ar buteiniaid. Pwynt Mark Driscoll ydy fod llawer o gyfoeth Nevada wedi ei selio ar anghyfiawnder – doedden nhw ddim yn ceisio trafod y cwestiwn o buteindra, dim ond sut oedd yn bosib iddyn nhw wneud arian o’r puteinio. Mae yna rybudd clir yma i bob un sy’n anwybyddu cyfiawnder Duw. Bydd pob anghyfiawnder yn cael ei gosbi yn y pendraw.
Mae adnod 14 fel diemwnt bach yn sgleinio yng nghanol budreddi’r byd! Beth bynnag sy’n digwydd dyma fydd y diwedd - bydd pawb drwy'r byd yn gwybod mor wych ydy'r Arglwydd. 
Wel hwrê am hynna! Yn y diwedd, bydd gogoniant Iesu Grist i’w weld yn disgleirio ym mhob man.

[image: image1.png]beibl.net



GJenkins

[image: image1.png]